Ho tsebiswa ha Profesara Jonathan D Jansen

Moahlodi Faan Hancke, Modulasetulo wa Lekgotla la Yunivesithi ya Freistata

Jonathan David Jansen o tswaletswe Montagu mme a holela Cape Flats. O hotse a dula ka hara ntlo ya mmasepala hukung ya mmila wa Tenth Avenue, Retreat. Jwalo ka bana ba bangata, o ile a ya sekolong hobane ke seo (bonyane) bohle ba neng ba se etsa, mme ho ne ho se na ho nahana ho hang ka mosebetsi. Empa motswalle wa sekolong a mo kgothalletsa ho bala le ho ya yunivesithi. O ile a sokola yunivesithing, a sebetsa hantle ha feela a dula nako e telele, mme ya eba titjhere ya baeloji ya sekolo se phahameng – metsotso e motlotlo ya bophelo ba hae.

Profesara Jansen o ile a fumana dithuto tsa hae tsa pele Yunivesithing ya Westen Cape (Bsc), mangolo a hae a botitjhere UNISA (HED, BEd) mme mangolo a ka morao ho dikri tsa pele Amerika (MS, Cornell; le PhD, Stanford).

O tsejwa jwalo ka e mong wa babatlisisi ba hlwahlwa ditabeng tsa thuto mme o se a ile a amohela matlole a maholo a dipatlisiso ho ntshetsa pele thuto ya hae. Ba bang ba basebetsi mmoho le yena nakong e fetileng ba bitsa seabo sa hae “state-of-the-art”, “pioneering” le “groundbreaking”.

Profesara Jansen ke Profesara ya Tlotlo ho tsa Thuto Yunivesithing ya Witwatersrand mme ho fihla haufinyana tjena e ne e le Morupelli ya Etang ho la National Research Foundation. Ke Serutehi sa Fullbright Yunivesithing ya Stanford (2007–2008), Hlooho ya Thuto Yunivesithing ya Pretoria (2001–2007), le Ngaka ya Tlotlo ho tsa thuto ho tswa Yunivesithing ya Edinburgh, Scotland.

Ho phatlalatsawa ha dingolwa tsa hae tsa dipatlisiso ka hara dijenale tsa boemo bo hodimo tsa dipatlisiso ke bopaki ba maemo a Profesara Jansen ho ba mmphato ba hae matjhabeng. Tlotla ena e bonahala hape ka ho kgethwa ha hae dibotong tsa matjhaba tsa bohlophisi le boeletsi dijenaleng tsa lekala leo a leng ho lona. O sa tswa sebetsa dibotong tsa mekgatlo e kang Centre for the Study of the Internanitonalization of Curriculm Studies, Yunivesithi ya British Columbia; Khomishene ya Matjhaba Mokgatlong wa Bana bakeng sa Tlhokomelo le Ntshetsopele ya Kharikhulamo (Washington DC, USA), le jwalo ka leloko la Seboka sa Kakaretso, International Association for the Advancement of Curriculum, hara tse ding.

Phatlalatso tsa pele haholoholo le tsa morao tjena tsa Profesara Jansen, tse kang mekgwa ya phetisetso ya tsebo ditjhabeng tse arohaneng, di nkwa jwalo ka kabelo e kgolo disaenseng tsa botho. 
Dibuka tsa hae tsa morao tjena ke Knowledge in the Blood mme o ngotse ka kopanelo Diversity High: Class, Color, Character and Culture in a South African High School. Mesebetsing ena le e meng e tshwanang le yona o lekola hore na baetapele ba thuto ba balansa jwang bohlokwa ba dihlapiso le poelano mokgweng wa bona wa boetapele.

Profesara Jansen o tshwaetse haholo ho aheng setso sa dipatlisiso ka ho rupella baithuti ba mangolo a masters le bongaka, le ho tjhorisa moloko o latelang wa barutehi. Mme ka baka leo o ile a hapa kgau ya tlhodisano bakeng sa thupello ya dipatlisiso ho tswa ho National Science and Technology Forum.

Seabo sa hae jwalo ka moetapele, sengodi le ramahlale se mo nkile sa mmeha boemong ba setjhaba bo batsi maphelong a batho. Tsela e sebete ya ho nahana le ho etsa dipatlisiso e bula dipuisano le dingangisano ka dihlooho tse thata thutong le setjhabeng.

Ke Mopresidente wa South African Institute of Race Relations mme ke Motlatsa Mopresidente wa South African Academy of Science. Ka hara Academy o eteletse pele sehlopha sa matjhaba ka bohlokwa ba PhD ya Afrika Borwa tsebong ya moruo wa lefatshe mme o eteletse ka kopanelo dipatlisiso tse ding tse ka bokamoso ba dithuto tsa botho mona Afrika Borwa.

O sebeditse jwalo ka khonsaltente ya UNESCO, Banka ya Lefatshe, le Kopano ya Yuropa, le bakeng sa mekgatlo ya mebuso ya Namibia, Zimbabwe, Sweden, Canada, Germany, Netherlands, UK le USA. O sebeditse jwalo ka khonsaltente ya naha bakeng sa SAQA, le CHE, HESA, HSRC, SAMDI (jwale e bitswa PALAMA), le NRF. O sebeditse ka katamelo le matlo a bonqosa a dinaha tse fapaneng tse nang le boemedi Pretoria, haholoholo dinaha tsa Latin America.

E kile ya eba modulasetulo wa Dikomiti tsa Letona tsa Lefapha la Thuto bakeng sa Thuto e Tswellang le Thupello le ka Hlahlobo ya Dikolo le Kgothatso ya Matitjhere, ka makgetlo ao a mabedi o ile a thonngwa ke Letona la Thuto Mofumahadi Naledi Pandor. Tlatseletsong o ile a eletsa mebuso ya diprofensi mabapi le phethoho ya dikolo. O sebetsa ka katamelo le borakgwebo ditabeng tsa thuto le thupello mme ke molaodi ya se nang matla a phethahatso wa ADvTech, mofepedi ya moholo wa thuto ya poraefete Afrika Borwa.

Profesara Jansen o lerato ebile o fana habonolo, haholoholo ho ba se nang menyetla. Sena se bonahala projekeng ya hae ya morao ya ho bokeletsa matlole bakeng sa ho nka barutwana ba Sehlopha sa 7 ba Sekolo sa Poraemari sa Sullivan mane Steenberg – moo a neng a kena sekolo teng ha e sa le moshanyana wa dilemo di tsheletseng – ho ba nkisa leeto la ho tla Bloemfontein, Johannesburg le Pretoria moo ba ileng ba bontshwa ditsha tsa naha tsa setso, thuto, dipapadi le ditjhelete.

Ha esale Profesara Jansen a nka marapo ka Phupu 2009 o ile a itahlela ka setotswana letsholong le matla la dipuisano tsa khampaseng ho utlwa le ho kena botebong ba sebaka sena. Dipuisano tsena di mo tsamaisitse khampaseng kaofela le ho fihla difakhalthing, mafapheng, dibakeng tsa bodulo le dihlopheng tse ding. O se a ile a kopana le ho tshetlehela puo baithuti ba 5000 mme o se a etetse dibaka tse ngata tsa bodulo Khampaseng e Kgolo moo a nkang nako ho mamela baithuti le ho arolelana le bona maikutlo a hae le pono ya yunivesithi ya rona.

Ke tlotla e kgolo bakeng sa Yunivesithi ya Freistata ho ba le serutehi sena se ikgethang, sengodi, radipatlisiso, mosuwe, ramahlale motho wa batho, jwalo ka moetapele wa rona.

Ke tlotla ho o mamela, ho ithuta ho tswa ho wena le ho tataiswa ke wena.

Ho Grace, Mikhail le Sara-Jane, re a le amohela yunivesithing ya rona, Bloemfontein le Profensing ya Freistata.

Profesara Jansen, tsela eo o hapileng mehopolo ya setjhaba sa yunivesithi ena e se e o file hlompho le kananelo ya basebetsi ba rona, baithuti, batswadi le ba nang le kgahleho yunivesithing.

Re a o amohela, re o mema hore o re tshetlehele Puo ya Hlomamiso.

